
Stjórnartillaga.

Athugasemdir við tillögu til þingsályktunar um áætlun um vernd og orkunýtingu landsvæða.

Norðlingaölduveita og Kjalölduveita
Það er gleðiefni að Norðlingaölduveita og Kjalölduveita eru Í verndarflokki og nauðsynlegt að það 
svæði njóti varanlegrar verndar.

Hvamms- Holta- og Urriðafossvirkjanir
Ég mótmæli því að Hvamms- Holta- og Urriðafossvirkjanir séu settar í nýtingarflokk. Margar ástæður 
ligga að baki skoðun minni. Þar má nefna:

Í mínum huga er Þjórsárdalur gersemi sem ber að vernda. Hagalón sem fylgir Hvammsvirkjun mun 
sökkva mynni Þjórsárdals. Svæðið sem er í blómlegri sveit er líka anddyri að hálendi Íslands. 
Tilhugsunin um að aka upp sveitirnar þegar búið verður að raska öllu meðfram Þjórsá er óbærileg.

Á löngum köflum verður vatni Þjórsár veitt úr náttúrulegum farvegi í göng eða skurði og þá verður 
farvegur hennar afar vatnslítill. Meðfram Þjórsá eru einstaklega fallegar og góðar göngu- og reiðleiðir. 
Við höfum ekki leyfi til að eyðileggja slíkar perlur, leyfum komandi kynslóðum að njóta þeirra.

Tilfinningar eru líka rök. Fossar hafa tilvistargildi, eru verðmætir og verða eflaust enn verðmætari í 
framtíðinni. Búðafoss, Hestafoss og Urriðafoss yrðu eyðlagðir. Ég sætti mig ekki við það. 
Hagaey og Árnesi verður sökkt að hluta. Viðey (Minna-Núpshólmi) og Ölmóðsey verða tæpast 
nefndar eyjar þar sem mest öll Þjórsá mun fara aðra leið. Eyjarnar hafa mikið náttúruverndar- og 
tilfinningagildi.

Í gegnum aldirnar hefur niður Þjórsár hljómað í eyrum fólksins í sveitinni. Á mörgum bæjum var 
hlustað á árniðinn til að átta sig á veðrabrigðum og voru þessi náttúruhljóð tekin mjög alvarlega. Það 
verður mikið af okkur tekið ef við getum ekki sjálf farið út, spáð í veðrið og hlustað á náttúruna.

Mikil umferð og ónæði munu verða á svæðinu meðan á fyrirhuguðu brölti stendur. Að 
framkvæmdum loknum stöndum við uppi með gjörbreytta náttúru, landslag og laskað lífríki Þjórsár. 
Ásýnd sveitanna, allt frá Þjórsárdal til sjávar, mun umbyltast um ókomna framtíð og útilokað er að 
færa landið til fyrra horfs. Mun það hafa neikvæð áhrif á búsetuskilyrði og mannlíf sveitanna.

Framkvæmdin snertir hagsmuni allra, ekki bara okkar sem búum hérna á svæðinu og ekki síst þá sem 
eiga eftir að lifa á Íslandi. Tækninni fleygir fram á ógnarhraða. Komandi kynslóðir gætu fengið betri 
hugmyndir um nýtingu landsins en stíflugarða og lón. Við höfum ekki leyfi til að fullnýta allar okkar 
auðlindir. Við höfum landið aðeins og láni og eigum að fara vel með auðlindirnar okkar.

Miklar deilur hafa verið um, Hvamms- Holta- og Urriðafossvirkjun, Íbúar hafa deilt hart, samfélög 
hafa laskast verulega, vinskapur rofnað og fjölskyldur klofnað. Allra síðustu árin hafa þessar virkjanir 
verið lítið í umræðunni og samfélagið hefur jafnað sig að nokkru. Nú er verið að vekja þennan draug 



upp aftur og sú tilhugsun er hræðileg. Nú er ég virkilega hrædd við framtÍðna, er kvÍðin, það er afar 
erfitt að búa í sundurtættu samfélagi sem ég hef reynslu af.
Hugsunarháttur fólks hefur breyst gríðarlega síðan hugmyndir um virkjanir í neðri hluta komu upp á 
yfirborðið. Nútímafólki er annt um náttúruna og við hvorki þurfum né megum níðast á henni.

Skeiða- og Gnúpverjahreppur er „Heilsueflandi sveitarfélag". Í því felst að bæta lýðheilsu. Lýðheilsa 
felur í sér markvissar aðgerðir hins opinbera og annarra sem miða að því að bæta líðan fólks. Því er 
óskiljanlegt að láta sér detta í hug að fara í framkvæmdir sem sundra samfélaginu og valda mörgum 
kvíða, sorgar og svefnvandamálum. Það er verið að verðfella sveitina okkar um alla eilífð. Ég sætti 
mig ekki við það.

